Oedran: Cynradd (7+) neu Uwchradd/ neu Ysgolion Sul


Teitl        Saul/Paul.

Cyflwyniad. 










             Pedwar cyflwyniad PowerPoint sy’n edrych ar y newid ym mywyd Saul. 
Os yw amser yn caniatáu byddai’n dda petai’r plant yn cael gweld y gyfres gyfan dros bedwar diwrnod gwahanol, er mwyn dilyn yr holl hanes.
Gallwch gynnwys cân/emyn i ddechrau, a gweddi i orffen. Gall plant unigol gyflwyno’r sleidiau neu adael y cyflwyniad i redeg.
Saul/Paul.
1.    Cyn cyfarfod â Iesu.  Sleidiau yn crynhoi ei fywyd cyn dod yn Gristion.
(Bydd angen Microsoft PowerPoint, neu PowerPoint Viewer arnoch.)
Darlleniadau addas: Galatiaid 1: 13-14.
 ‘Mae’n siŵr eich bod chi wedi clywed beth roeddwn i’n ei wneud pan o'n i'n dilyn y grefydd Iddewig: roeddwn i’n erlid Cristnogion fel ffanatig, ac yn ceisio dinistrio eglwys Dduw.’
Actau 8:3 










      Ond dyma Saul yn mynd ati i ddinistrio'r eglwys. Roedd yn mynd o un tŷ i'r llall ac yn arestio dynion a merched fel ei gilydd a'u rhoi yn y carchar.

2.    Y newid mawr (ei dröedigaeth). Hanes Saul ar y ffordd i Ddamascus yn cael ei ddallu gan oleuni o’r nef.  
Darlleniad addas: Actau 9: 3-19

 Roedd yn agos at Damascus pan fflachiodd golau disglair o'r nefoedd o'i gwmpas. Syrthiodd ar lawr a chlywed llais yn dweud wrtho: "Saul? Saul? Pam rwyt ti'n fy erlid i?" 
 "Pwy wyt ti, syr?" gofynnodd Saul. 
"Iesu ydw i," atebodd, "yr un rwyt ti'n ei erlid. Nawr cod ar dy draed a dos i mewn i'r ddinas. Cei di wybod yno beth mae'n rhaid i ti ei wneud." 
Roedd y rhai oedd yn teithio gydag e yn sefyll yn fud; roedden nhw’n clywed y llais ond doedden nhw ddim yn gweld neb.  Cododd Saul ar ei draed, ond pan agorodd ei lygaid, doedd e ddim yn gallu gweld. Felly dyma nhw'n gafael yn ei law a'i arwain i mewn i dre Damascus. Arhosodd yno am dri diwrnod. Roedd yn ddall ac yn gwrthod bwyta nag yfed dim. 
 Yn byw yn Damascus roedd disgybl o'r enw Ananias oedd wedi cael gweledigaeth o'r Arglwydd yn galw arno – "Ananias!" 
"Ie, Arglwydd," atebodd. 
A dyma’r Arglwydd yn dweud wrtho, "Dos i dŷ Jwdas yn Stryd Union a gofyn am ddyn o Tarsus o'r enw Saul. Mae yno'n gweddïo.  Dw i wedi dangos iddo y bydd dyn o'r enw Ananias yn mynd ato a gosod ei ddwylo arno iddo gael ei olwg yn ôl." 
"Ond Arglwydd," meddai Ananias, "dw i wedi clywed llawer o hanesion am y dyn yma. Mae wedi gwneud pethau ofnadwy i dy bobl di yn Jerwsalem. Mae'r prif offeiriaid wedi rhoi awdurdod iddo ddod yma i arestio pawb sy'n credu ynot ti." 
Ond meddai'r Arglwydd wrth Ananias, "Dos! Dyma’r dyn dw i wedi ei ddewis i ddweud amdana i wrth bobl o genhedloedd eraill a'u brenhinoedd yn ogystal ag wrth bobl Israel.  Bydda i’n dangos iddo y bydd e’i hun yn dioddef llawer am fy nilyn i." 
 Felly dyma Ananias yn mynd. Aeth i mewn i'r tŷ, gosod ei ddwylo ar Saul a dweud wrtho, "Saul, frawd. Mae’r Arglwydd Iesu, wnaeth ymddangos i ti ar dy ffordd yma, wedi fy anfon i atat ti er mwyn i ti gael dy olwg yn ôl, a chei dy lenwi â'r Ysbryd Glân hefyd." Yr eiliad honno dyma rywbeth tebyg i gen yn syrthio oddi ar lygaid Saul, ac roedd yn gallu gweld eto. Cododd ar ei draed a chafodd ei fedyddio. Wedyn cymerodd rywbeth i’w fwyta, a chael ei gryfder yn ôl.

3.    Yn dilyn Iesu. Ei waith ar ôl dod yn Gristion yn rhannu’r newyddion da am Iesu.
Darlleniad addas: 1 Timotheus 1: 12-15

Dw i mor ddiolchgar fod ein Harglwydd, y Meseia Iesu, yn gweld ei fod yn gallu dibynnu arna i. Fe sy’n rhoi’r nerth i mi, ac mae wedi fy newis i weithio iddo. Cyn dod yn Gristion roeddwn i’n arfer cablu ei enw; roeddwn i’n erlid y bobl oedd yn credu ynddo, ac yn greulon iawn atyn nhw. Ond roedd Duw yn garedig ata i – doeddwn i ddim yn credu nac yn sylweddoli beth oeddwn i’n ei wneud. Roedd yr Arglwydd mor anhygoel o garedig ata i! Des i gredu, a chael fy llenwi â’r cariad sy’n dod oddi wrth y Meseia Iesu. Mae beth sy’n cael ei ddweud mor wir, a dylai pawb ei gredu: Daeth y Meseia Iesu i'r byd i achub pechaduriaid – a fi ydy'r gwaetha ohonyn nhw. 

4.    Dysgu o’i esiampl.
Rhai dyfyniadau o’r gwahanol lythyrau a ysgrifennodd Paul at eglwysi cynnar Cristnogol.  
Darlleniad addas: 1 Corinthiaid 16:13-14
Gwyliwch eich hunain. Daliwch i gredu. Byddwch yn ddewr. Byddwch yn gryf. Gwnewch bopeth mewn cariad.

